
Park8 parkinson aldaera eragiten duen gene bat identifikatu dute 

Euskal Herriko lau familiatan eta Erresuma Batuko batean aurkitu du Jordi Perez-Tur neurologoakdardarina genea; haren ustez, euskaldunek enbor genealogiko bera dutela dioen teoria indartzen du 

ERREDAKZIOA 
Parkinson hereditarioaren Park8 aldaera eragiten duen gene bat identifikatu du Euskal Herriko eta Valentziako (Herrialde Katalanak) ikertzaile talde batek Euskal Herriko lau familiatan. Gene horri dardarina dardararen eratorria izena jarri diote. Neuron zientzia aldizkariaren gaurko alean emango dute ikerketa horren berri. Haren arabera, euskaldunek enbor genealogiko bera «besteengandik ezberdina den enborra» dutela dioen teoria indartzen du aurkikuntza horrek. 

Jordi Perez-Tur Valentziako Biomedikuntza Institutuko zientzialariak zuzendu du ikerketa hau. Edozelan ere, Valentziako zientzialariez gain, Donostiako Ospitaleko, eta Mendaro eta Zumarragako ospitaleetako neurologoek eta Ameriketako Estatu Batuetako eta Erresuma Batuko zientzialari talde batek parte hartu du ikerketan.Familia bereko kide askok parkinsona zutela ikusi, bitxia iruditu, eta horren inguruan ikertzen hasi zen zientzialari talde hori. Euskal Herriko lau familia eta Erresuma Batuko beste bat ikertu dituzte, antzeko ezaugarriak zituztelako. Era horretan, gene berri bat atzeman zuten ikertzaileek, gero dardarina deitu zutena. Parkinsona zutenek bost familia horietako kideak denak gene horren mutazio bat, akats genetiko bat izan zutela argitu zuten hala. Mutazio hori familian parkinson kasu gehiago izan zirela ez zekiten gaixoetan ere atzeman dute. Horrek pertsona horiek guztiek arbaso komun bat izan zutela erakusten duela dio Perez-Turrek, eta denborarekin elkarrengandik bananduz joan direla oinordeko horiek guztiak. «Aurkikuntza hori ez da berria. Izan ere, genetikari dagokionez, euskal herritarrek nahiko berezko ezaugarriak dituzte», esan du horren inguruan Perez-Turrek. «Gainera, pertsona horiek enbor genealogiko bera izateko aukera handia dute, aztertutako lau familiak Gipuzkoako bailara batekoak direlako», gehitu du.Akats genetiko horrek parkinsonaren Park8 aldaera eragiten duela egiaztatu dutela diote ikertzaileek. Besteak beste, aztertutako pertsona osasuntsuetan ez dutelako mutazio genetiko hori aurkitu. 

Edozelan ere, Perez-Turren taldeak ez du argitu dardarina geneak zein funtzio betetzen duen. Hala ere, kinasa proteinaren antzeko funtzioa bete dezakeela uste dute. Fosfato bat gehituz beste proteina batzuk aktibatzen dituzten entzimen «etengailu» antzekoak dira kinasak. 

Orain, «baldintza normaletan» gene horrek zelan lan egiten duen aztertzen ari dira ikertzaileak. Haren funtzioak zeintzuk diren argitu nahi dute, eta zelulen barruan zelan lan egiten duen. Hortik abiatuta, mutazio genetiko hori gertatzen denean parkinsona duten gaixoetan zer gertatzen den argitzerik badela uste dute. «Aurkikuntza horrek bide eman dezake endekapenezko gaixotasun kroniko honen inguruan sakontzeko, eta baita gaitza eragiten duten prozesu zelularrak eteteko ere», esan du ikertzaile taldeko buruak. 

PARKINSONEN GAITZA 

Dardarizoen gaixotasuna 

Nerbio sistemaren gaixotasuna da Parkinsonen gaitza, eta dardara eta giharren zurruntasuna dira sintoma nagusiak. Gaur egun badira sintoma horiei aurre egiteko tratamendu ugari. Baina ez dago hura sendatuko duenik, nahiz eta, adituen esanetan, aurrerapauso ugari eman diren. Gene terapien eta zelula amen bitartez hondatutako neuronak ordezkatzea dute helburu ikertzaileek. 

Parkinsonak mugimenduaren kontrola eta jarrerari eusteko ardura duten garuneko alderdietan izaten du eragina . Garunaren egitura horietako batean, dopamina substantzia dago. Dopamina mugimenduen eraginkortasuna erregulatzen duen substantzia da. Hala, substantzia hori gutxitzen denean sortzen da parkinsona. Azken datuen arabera, mundu osoan lau milioi pertsona inguruk dute, eta horietatik %10 berrogei urtetik beherakoak dira. 
